
Қазақ отбасының құндылықтарының құқықтық негізін талдау маңыздылығы

The importance of analyzing the legal basis of the values of the Kazakh family

Аңдатпа
Отбасылық құндылықтар отбасы ішіндегі салауатты және бақытты қарым-қатынастың негізін құрайды. Елдің келешегі әр отбасында тәрбиеленіп өскен азаматтарға байланысты. Құндылықтар үйлесімділікті, сенім мен сыйластықты қалыптастыруға, жеке тұлғалардың дамуына және отбасы мүшелері арасындағы байланысты нығайтуға ықпал етеді. Халқымыздың рухани байлығы отбасы құндылығы. Мемлекет сол жекелерген отбасылардың қосындысынан құралады. Шексіз сүйіспеншілік, құрмет, сенім, жауапкершілік және білімге деген ұмтылыс отбасына қиындықтарды жеңуге және бірге бақытты, тұрақты өмірге қол жеткізуге көмектесетін негізгі принциптер болып табылады. Ендеше отбасы құндылықтары әрқашан елдің де, биліктің де назарында болады. 
Түйінді сөздер: отбасы, тәрбие маңыздылығы, өзекті мәселелер жүйесі, отбасы құндылықтары, мімлекеттік бағдарламалар, отбасы мүшелері.
Annotation
Family values form the basis of healthy and happy relationships within the family. The future of the country depends on the citizens who were brought up and raised in each family. Values contribute to the formation of harmony, trust and respect, the development of individuals and the strengthening of ties between family members. The spiritual wealth of our people is the value of the family. The state is formed from the sum of the same private families. Unconditional love, respect, trust, responsibility and the desire for knowledge are fundamental principles that help the family overcome difficulties and achieve a happy, stable life together. So family values will always be in the center of attention of both the country and the authorities.

Қоғамдағы отбасылық құндылықтарды нығайту әрі дамыту бүгінде мемлекетіміздің өзекті бөлігіне айналды. Бүгінгі қоғамда отбасы құндығылығы ең өзекті мәселеге айналған. Әрбір отбасының өз құндылықтары болады. Ол құндылықтар ежелден бері келе жатқан немесе жаңадан шығарылған құндылықтар болуы мүмкін.  Тіпті біздің рухани құндылықтарымыздың негізі де осы отбасылық дәстүрімізде жатыр десек те болады. Халқымыздың осындай тамыры терең кеткен, тарихымен бірге жалғасып келе жатқан рухани байлықтарының бірі отбасы құндылықтары. Сонау көне дәуірлерден бастау алатын, өзінің тарихи тәжірибесімен, игі салт, ізгі дәстүрлерімен мақтана алатын халықтың бірегейі – қазақ ұлты десек қателеспейміз. Қоғамды дамыту, алға қарай ілгерлету отбасынан басталады. «Отбасы – әлеуметтік институт» деп айтып жүрміз. Отбасы және отбасылық құндылықтар - кез келген адамның өмірін құрайтын ең маңызды іргетасы. Әрине отбасының  қоғамда атқаратын өзіндік функциясы бар. Адамзат атаулының өзі осы отбасы құрылымынан өту арқылы қалыптасқан [1, б. 99]. Отбасы құндылығы дегенде ең алдымен болашаққа жоспары бар нық отбасы, сенім мен еңбектен құралған отбасының іргесі биік дер едім. Сондықтан отбасы мәселесі ешқашан күнтәртібінен түспеуі керек. 

Отбасылық құндылықтар дегеніміз бір-бірін сүйіп қосылған жанұялардың отбасын сақтау үшін қолданатын ежелден келе жатқан салт-дәстүрі.  Қазақ халқының ұлттық тәрбиесі - әлемде теңдесі жоқ тәрбие. Жалпы «ұлттық» деген сөздің астарында елге-жерге, тілімізге, дінімізге деген құрмет жатыр. Қоғамның, заңның өзгеруіне қатысты оны дамытудың жаңа әдістері мен мақсаттарын алға қоюға міндеттіміз. Тұлғаның қалыптасуы да отбасыдан басталады, ал отбасылық құндылықтар тұтас табиғаттың үйлесімді дамуы үшін қажетті дағдыларды қалыптастырады. Отан отбасынан басталады деген ұлағатты ұғым бар. Қандай дамыған қуатты мемлекет болса да жекелеген отбасынан құралады. Елдің ертеңі де сол отбасынан шыққан әрбір азаматтың ерік-жігеріне, еңбегіне, біліктілігне байланысты. Отан отбасынан басталады десек, жұртымыз ұл өсіріп ел мен жердің иесін, қыз өсіріп бүтін ұлтты тәрбиелейтінін жіті ұғынған. Содан да болар қазақ отбасындағы ұл-қыздың тәлім-тәрбиесі бірінші орынға қойылған. 

Мемлекет басшысы Қасым-Жомарт Тоқаевтың отбасы құндылықтары туралы айтқан пікірлеріне тоқталсақ; «Әр отбасы – еліміздің әл-ауқаты мен гүлденуінің негізі, сондықтан мемлекет отбасы институтына қолдау көрсетіп, оны жан-жақты жүргізетінін» айрықша атады,  “Отбасы – елдің әл-ауқаты мен өркендеуінің негізі, сондықтан мемлекет отбасы институтына қолдау көрсетіп, оны жан-жақты жүргізетінін айтты. Сонымен бірге Қасым-Жомарт Тоқаев осы саладағы ұйымдастырылған байқаулардың маңыздылығын да атап өткен. Онда, жыл сайынғы байқаудың арқасында бүкіл ел келісім, ынтымақ, өзара қолдау атмосферасы орнаған отбасылар туралы білетін болады. Ал мұндай отбасылар елімізде өте көп. «Халқымыз қай заманда да отбасы дәстүрін ерекше қастерлеген. Үлкенге құрмет, кішіге қамқорлық көрсету – ұлттық мәдени кодымыздың бір бөлігі. Тұлғаның биік адамгершілік ұстанымдарын қалыптастыруда отбасы басты рөл атқарады. Ата-ана мен ата-әжелер балаларды отансүйгіштікке, еңбексүйгіштікке, білімге деген құштарлыққа тәрбиелейді», –деді Мемлекет басшысы [2, б. 77].  

Бүгінде мемлекет тарапынан отбасы институтын қолдау шараларына басымдық берілуде. Мәселен, 2022 жылы Қазақстан Республикасындағы отбасылық және гендерлік саясаттың 2030 жылға дейінгі тұжырымдамасы жаңартылды. Осының өзі мемлекетіміздің отбасы құндылықтары мен институттарына терең мән беретінін көрсетеді.  Қоғамдағы отбасылық құндылықтарды дәріптеуге бүкіл ел болып күш жұмылдырып жатырмыз деп анық айта аламын. Өйткені қазақы тәрбиені дәріптеу, жастарға тәлім мен өнеге көрсету, кешегі әкелер итәрбиесімен аналар ізін жалғастыратын ұрпақ өсіп келеді. Қазір тәуелсізбіз, еркіндік бар. Бұрынғыдай қиын заман артта қалды. Алайда материалдық құндылық алға озып, рухани кенжелеп қалғанымыз бар. Бұрынғының адамы терең ойланса, бүгінгілер жеңіл, тек бүгінгі жағдаймен ғана санасады. Отбасы құндылығы да өзгеріске ұшыраған. 

Қазір жаһандану дәуіріндегі тех​никаның дамуы, ақпараттың ашық​​тығы танымның кеңеюіне мүмкіндік беруде. Жаманнан жи​реніп, жақсыдан үйренетін қабі​летті қажет ететін кезең. Дегенмен көпшілік дұрыс пен бұрысты ажы​ратпай әркім өзіне қолайлы дүниені қалайды. Соның салдарынан бұрын таңсық болған әрекеттер қалыпты әдетке айналып барады. Алайда уақыт өткен сайын ескі ұғым, таным-түсінік өзгеріс алып, жаңа дәуірдегі жат дүниелер бойға сіңіп келеді. 

Тәрбие алуды кез келген сәби ана құрсағынан бастаса, оны білім теңізінің мектеп атты кемесінде ұлттық құндылықтарымызбен жетілдіру қазіргі кезде өте маңызды мәселеге жатады. Балабақшаға, мектептерге ұлттық тәрбиелер жүйесін енгізу ұлтжанды, парасатты ұрпақ өсіретініміз айдан анық. Қазақы тәрбие дегенде көз алдымызға бесік тербеткен ананың әлдиі, немересіне ертегі оқыған әже, еңбекке баулы​ған әке мен атаның бейнесі елестейді. Үлкенге құрмет, кішіге ізет көрсету, адамгершілік қасиеттен айнымау, намысты болу, ұятты білу ұлтымыздың дәстүрлі тәрбиесіндегі бала кезден бойға сіңуі қажет қасиеттер. Рухы асқақ, іргесі берік ел боламыз десек ұрпақ тәрбиесі мен біліміне сергек қарауымыз қажет.  «Ұяда не көрсең ұшқанда соны ілесің» деген тәмсілді халқымыз текке айтпаса керек-ті. Талай дана, ғұламалар дүниеге келген қазақ даласында олардың мұндай дәрежеге жетуі отбасындағы тәрбие, ата-ана тәлімінің нәтижесі екенін алға тартамыз. Хәкім Абайды үлгі қылғанда оған әжесі Зеренің берген тәлім-тәрбиесі айтылады. Абай атамызда: «Балаға мінез үш алуан адамнан жұғады: бірінші - ата-анасынан, екіншісі - ұстазынан, үшіншісі - құрбысынан» деген. тек отбасылық құндылықтар мен салт-дәстүрлер туралы айтатын болсақ, онда ең алдымен ата-ана өзін-өзі тәрбиелеуі тиіс. Олар отбасылық құндылықтарды қалыптастыруға дұрыс мән бере алатындай деңгейге жеткені дұрыс. Яғни, жақындары алдындағы жауапкершілік деңгейі. Бұған қиын кезде қолдау көрсету және ең бастысы қандай ахуалда да бір команда болу кіреді. 

1995 жылы Қазақстан Президенті жанынан Отбасы, әйелдер және демографиялық саясат мәселесі бойынша кеңес құрылды. 1998 жылы бұл ұйым ресми түрде Қазақстан Президенті жанындағы Отбасы және әйелдер ісі бойынша ұлттық комиссиясы болып өзгерді. Тиісінше, оның шекарасы мен алар орны кеңейді, құқықтық құзіреті өсті. Қазір комиссияның еліміздегі барлық облыстарында және Астана, Алматы қалаларында өкілдіктері бар. Ұлттық комиссияның отбасылық саясатты дамыту, ұрпаққа үлгілі тәрбие беру жөніндегі алдағы жылдарға арналған жоспары бекітіліп, өңірлерге таратылған. Соны негізге алып, облыстар өзінің өңірлік ерекшеліктерін ескере отырып, іс-шаралар жоспарын жасап, тұрақты жұмыс істеуде.  

«Аналар кеңесі» атына сай қоғамдағы ұлттық  құндылықтарды, ынтымақтастықты дамытуға барынша күш салады. Ұйымға қаламыздағы 36 этномәдени бірлестіктер кіреді. Бұл кеңес Қазақстан халқы Ассамблеясы тарапынан жүзеге асырылатын жұмыстарды атқарады. Сонымен қатар бір шаңырақтың астында тату-тәтті өмір сүріп жатқан көп ұлтты елдің ынтымағын сақтау, қоғамда ұлттық құндылықтарды нығайту, отбасының беделін арттыру, жастарға тәлім-тәрбиені дәріптеуді жүзеге асырады. Ұлттық құндылықтар, әр ұлттың салты мен мәдениетін сақтау, бірін-бірі құрметтеу, атаулы мейрамдарды атап өту кеңестің атқаратын жұмысының бір тармағы. Қазір жастарымызға дұрыс жол көрсету арқылы, болашақтағы қауіп-қатердің алдын аламыз. Одан бөлек, біз жастарымызға салты мен дәстүрін, мәдениетін, рухани құндылықтарын қазірден бастап түсіндіреміз.

 Бүгінде қазақ отбасындағы құндылықтың құлды​рап бара жатқандығын жасыра алмаймыз. Әкенің беделі, ананың қадірі кетіп, оның орнына ажырасу, жалғызбас​ты ананың, жетімнің көбеюі, тұрмыстық зорлық-зомбылық артып келеді. Қоғам көзқарасының өзгеруі дәстүрлі қазақ тәрбиесінде сан түрлі мәселені туындатуда. Бұрын-соңды естімеген бір жынысты қарым-қатынас, жеке шекара, азаматтық неке сынды жаңа дүниелер енуде. Ажырасу мәселесі де бар. Бұған бала тәрбиесіндегі жауапкершілікті қосыңыз. Мұның бәрі сананы тұрмыс билеген заманда жығылғанға жұды​рық болғандай. Жоғарыда кейіпкеріміз бүгінгі адамдарды өзімшіл деді. Мүмкін. Өзім білемдікке салынған қанша жанның өзегі өртенгенін кім білсін. 

Шынтауйтына  келгенде  отбасының рөлі төмендеген кезде бала сыртқы ортаның әсеріне бейім бола бастайды. бала үйде осы іспетті құндылықтарды қабылдап, оны бойына сіңіру үшін алдымен оған үлгі бола білуіміз керек. Егер ата-ананың өзі отбасы құндылықтарын бөліспесе, өскелең ұрпақ мұны қайдан сезініп, қалай үлгі алады? Демек, отбасы құндылықтарында ең бастысы – барлық отбасы мүшелерін біріктіру, оларды өмірдегі кез келген қиыншылыққа дайын болатын ұжымға айналдыру. 

Қазір білесіздер, көп ата-аналар балаларының интернет, әлеуметтік желіден, ұялы телефоннан нені көріп отырғандығын, қандай контент жүктеп алғанын тексермейді. Соның салдарынан мектеп жасындағы ұл- қыздарымызды қазір ғаламтор  тәрбиелеп жатыр. Біз жастармен жастар тілінде диалогқа шыға отырып, заман міндеттеген қарым-қатынас платформасын таңдауымыз керек. 

Өз кезегінде әлеуметтанушылар қазіргі қоғамда ұрпақтар арасындағы сабақтастық әлсіреп бара жатқанын атап өтеді. Бұл ең алдымен ақпараттық технологияның қуатты дамуымен байланысты болуы мүмкін. Бұл аға буын мен жас ұрпақтың дәстүрлі қарым-қатынас мәдениетін өзгертуде, олар бір-бірімен сирек араласады, ақылдаспайды, сөйлеспейді. 

Алдымен ҚР Ұлттық статистика бюросының мына бір соңғы мәліметіне назар аударып көрелік. Өткен 2024 жылғы қаңтар-желтоқсан аралығында Қазақстанда 128,5 мың жұп шаңырақ көтерсе, 17,7 мың отбасы ажырасқан екен.  Қазір елімізде мыңға жуық жалғызбасты аналар бар екендігі де айтылып жүр. Бұл алаңдатарлық көрсеткіш. Өткен бір жылда осы мәлімет бойынша 2021 жылдың 12 айымен салыстырғанда заңды некеге тұрғандар саны 8,4% азайған.Неке коэффициенті 1000 адамға 6,46 пайызды құрайды. Дегенмен ажырасу жағдайы да 2021 жылғы деңгейден 8,1% төмен болыпты. Әрине, отбасындағы ерлі-зайыптылардың ажырасуының азайғаны қуантарлық жағдай. Бірақ бұл көрсеткіш біздің ел үшін тым көп болып есептеледі. Оның ең басты себебі, кең-байтақ жерді иемденіп отырған қазақ ұлтының саны тым аз[3, б. 114].  Бұл - бүгінгі күннің көрінісі. Сондықтан да  қазіргі таңда осындай құндылықтарды, оның ішінде отбасылық құндылықтарды қайта бағалау жолдарын қарастыру қажет. 

Несін жасырамыз ажырасу, толық емес отбасының көбеюі, азаматтық неке, тұрмыстық зорлық зомбылық сынды жайттар белең алуда. Елімізде ерлі-зайыптылардың ажырасуы азайды деп масайрамай, шетелдерге еліктемей, отбасы институтын сақтау үшін өз халқымыздың, өз ұлтымыздың құндылықтарын әрбір отбасы мүшелерінің санасына сіңіру қажет. Қазақ атамыз үлкенді сыйлау мен кішіге қамқор болуды о бастан дәріптеп келген, отбасын ойрандатпауға көп күш жұмсаған. Біріншіден, әке мен шешенің арасындағы қарым-қатынас жақсы болғаны дұрыс. «Ұяда не көрсе ұшқанда соны іледі» дейді халық даналығы. Бала әке-шешесіне қарап өседі. Әке-шешесі тату болса, өскен соң баланың бойында отбасын құруға деген ынта мол болады. Ал егер күнде үйде ыдыс-аяқ сынып, айғай-шудан арылмаса мұндай баланың сана-сезімінде отбасына деген жаман, тіпті жиіркенішті теріс ұғым қалыптасады. Ал біз бүгін отбасылық құндылықтарды нығайтуда дұрыс бағыттамыз ба? Тарқатып айтатын болсақ, қазіргі ата-әжелер өздерінен кейінгі ұрпаққа беретін ұлттық құндылықтарды бере алмай қалды.  Қазір жас буын мен ересектер арасында жер мен көктей алшақтық байқалады. Демек біздің аталарымыз бен әжелеріміз отбасыны тәрбиелейтін өзіндік рөлінен айырылып қалды деп  ойлаймын. Бұрын қалай еді. Үлкен кісілердің сөзі өтімді, тәлім-тәрбиенің бастауын қазыналы қарттарымыз беретін.  Сондықтан мемлекет тарапынан ұлттық идеологияға үлкен мән берілуі керек. Ұлттық идеологияны қалыптастыру бір ғана отбасы мәселесін ғана шешпейді, өзге де салаларда оң нәтиже берері анық. Ел байлығын, мемлекеттің қуаттылығын арттыру үшін халқымыздың санының әлі де арта түскені жөн.  

Сонымен бірге Қазақстанда Бала құқығы бойынша өкілетті институт құрылып, 2030 жылға дейінгі Отбасылық және гендерлік саясатқа қатысты тұжырымдамасы қабылданды.Ұлттық комиссияның ұлттық отбасыны насихаттау жөніндегі үлкен іс-шарасының бірі – «Мерейлі отбасы» ұлттық байқауы. Байқауға қатысуға тілек білдірген отбасылардың саны жыл санап еселеп артып келеді. Осы байқау арқылы жас отбасы өзін-өзін тәрбиелеп жатыр, алдындағы аға-апа буыннан үлгі алып жатыр деуге әбден негіз бар. Байқауға белсенді қатысудың өзі республикада мемлекет пен қатардағы қарапайым халықтың отбасыға деген көзқарастың қандай екенін көрсетіп отыр. 2013 жылдан бастап қыркүйек айының әр жексенбісінде Қазақстанда отбасы күні өткізіледі. Бұл да елімізде отбасы құндылығының жойылмағанының көрінісі. Бұл дегеніміз бабалар ізін жалғап, келер ұрпаққа ұлтымыздың рухани құндылықтарын, бай тәлім-тәрбиесін дәріптеу. Халқымыздың айрықша даналық мектебін бүгінгі заманның балаларына түсіндіру. Бүгінде адамзатқа тән құндылықтардың бәрі әр отбасы үшін маңызы зор дүние. Отбасын құру, өмірге сәби әкелу, оны өсіріп тәрбиелеу, оқыту, тоқыту, маман ретінде қатарға қосу, немере сүю сияқты бір-бірімен сабақтаса беретін құндылықтарды білеміз. Отбасындағы әкенің рөлі, ананың рөлі әр отбасы өз құндылықтарын білуі тиіс. 

Әр ұлттың қалыптасқан өзіндік менталитеті бар. Оған қоса сол мемлекеттің отбасына қатысты ұстанған саяси бағыты болатыны да белгілі. Ол әсіресе алдымен демографиялық жағынан анық көрінеді. Мысалы, Қытайда халық санының күрт өсуіне байланысты бала тууға шектеу қойылды. Ал АҚШ және бірқатар Батыс елдерінде «баласыз отбасы» деген сәнге айналғаны белгілі. Өкінішке орай біз Батысқа еліктегішпіз. Соған байланысты елімізде ешқандай шектеу болмаса да дүниеге ұрпақ әкелу кейбір жылдары бәсеңсіді. Оның басқа да түрлі себептері бар. Елімізде жүргізілген сауланамалар мен ажырасу фактілерін сараптау қорытындысы бойынша ең басты себептердің бірі жас отбасыларының төмен тұрмыстық жағдайы екен. Баспанасыз пәтерден пәтерге көшіп жүру, жұмыссыз қалу, жұмыс болған күннің өзінде айлық жалақыларының мардымсыздығы шаңырақтың шайқалуына алып келетін кездері жиі орын алатынға ұқсайды. Қоғамдық жүйенің аусуына, шетелдік сыртқы әсерге байланысты отбасы құндылықтары адамдар санасында біраз өзгеріске ұшырағаны белгілі. Бірақ бұл маңызды мәселе елімізде мемлекет тарапынан ескерілмей қалды деуге болмайды.  Осындай дүниелерді көрген кезде бұрынғы ата мен әженің мектебінен алыстағаныңды сезесің. Иә, расымен бүгінде қай-қайсы​мыз да өз қамымызды ойлаймыз. ХХІ ғасырды желеу етіп еркін болғымыз келеді. Заманауи үрдісті бойға сіңіріп, жаңа заман қалыптастырып келеміз. Жанымызға жақынын алға оздырып, ұнамағанын мойын​дағымыз келмейді. Осылайша жаттың құнды​лығы жадымызға сіңіп бара жатқандығын бай​қамайтын сыңайлымыз. Сананы тұрмыс биле​ген заманға кінә арт​сақ та, адами құн​дылықты ада қыл​мау керек​тігін ұмыт​қан​даймыз. 

Қазір мемлекетіміз отбасыны нығайтуға, отбасының әлеуметі мен әлеуетін арттыруға күш салып жатыр. Әлеуметтік, экономикалық жағынан барынша қолдау көрсетуге бағытталған бағдарламалар жасалуда. Мемлекет тарапынан да отбасы институтын нығайтуға нақты жұмыстар істелуде. Арнайы мем лекеттік бағдарламалар да жүзеге асуда. Менің ойымша әр отбасы өзінің құндылығын арттыруға, нығайтуға күш салуы керек. 

Бүгінгі әлеуметтік желілер, қоғамдық институттар мен орталықтар тарих тағылымын, халық дәстүрін жастар санасына қолжетімді ерекше мазмұнда бейімдеуге дайын болса ғана ұрпақтар арасында байланыс, яғни сабақтастық орнауы мүмкін. Қазір ғаламтордың дамыған заманы, ақпарат көзі ашық. Осыған сай көкірегі ояу, білімді де білікті жастарымыз өсіп келеді. Жастарымызға рухани құндылықтарымызды дәріптеу, халқымыздың салт-санасын түсіндіру жолында  нақты бастамалар бар. 

Отбасылық құндылықтарды әр елдің бірегей сипатымен тоғыстыратын тәрбие мектебінің ұстанымдарына жүгінген дұрыс. Біз отбасын сақтау, оның қоғамдық қызметін аса маңызды институт ретінде бағалау арқылы ғана мемлекеттің болашағына зор үмітпен қарай аламыз. Отбасылық құндылықтарды сақтау мен дамытуды тек қана мемлекеттік бағдарламаларға сүйенбей, ұлтық мүддені биік қоятын әрбір отбасы, әрбір азамат өзінің парызы деп есептеуі қажет. Сонда ғана әрбір отбасында өскен тәрбиелі, білімді ұрпағымыз еліміздің ертеңгі жарқын өмірін өз қолдарымен жасайтын болады. 

